
				Cette page a été validée par deux contributeurs. 

¶ Il eſt begnin, doulx, humble en ſa grandeur

Fort, et conſtant, et plein de patience

Soit en priſon, en triſteſſe ou malheur. 

Il a de dieu la parfaicte ſcience 

Que doit auoir vng Roy tout plein de foy

Bon iugement, et bonne conſcience.
¶ De ſon dieu garde et lhonneur et la loy

A ſes ſubiectz doulx ſupport et iuſtice 

Brief luy ſeul eſt bien digne deſtre Roy. 

Si pour lenfant eſtainct, par trop grant vice,

A Salomon demanderent les femmes 

Le iugement, par ſon royal office,
¶ Nous ne pouons encourir aucuns blaſmes 

Quant a ce Roy plus grant que Salomon,

Preſenterons la douleur de noz ames. 

Et sil luy plaiſt lire ce long ſermon

Il iugera qui ſouſtient la plus grande,

Auſſi lamour, dont point ne nous blaſmon.

